
	БИЛГИЙН БУЛАГ

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номоос

	 

	“Цагаан бамбарууш” хэвлэлийн газар 2015 онд цахим хэлбэрт хөрвүүлэв.

	Шанжмятавын Гаадамба 

	 

	Зохиолч, утга зохиолын судлагч Ш. Гаадамба 1924 онд Булган аймгийн Могод сумын нутагт төржээ. 1952 онд Монгол улсын их сургууль төгсжээ. Уран зохиолыг 1947 оноос оролдох болсон байна. Энэ завсар хүүхдэд зориулж олон өгүүллэг бичсэн нь «Багачуудын дунд» нэртэй ном болон хэвлэгджээ.

	 

	 


АЛИНД НЬ Ч ДУРТАЙ

	 

	Хүүе ээ бушуул! Ханд аа, чи бидэнтэй яв л даа. За саваа ав! Явцгаая гэж пионер Цэрэн хэлэв. Цэрэн 14 настай, бүлтгэр бор царайтай ой сайтай охин юм. 

	— Үгүй, би усанд орно. Ийм халуун байхад... яршиг түвэг. Чи харин надтай усанд ор л доо! гэж мэнтгэр улаан царайтай Ханд охин өрөм ээзгий амандаа чихэх зуураа дургүйцэн хэлэв.

	— Явъя эгч ээ! гэж хангинасан дуу гаднаас сонстов. Цэрэн гэрийн шуулттай хаяагаар шагайж, дүүгийнхээ саарьтсан барзгар хөл, богино өмдийг нь үзэж инээмсэглэн

	— Жаахан хүлээ. Эгч нь одоо очлоо. Цэцэг явчихсан уу? гэж асуув. Мэдэхгүй, Цэцэг ч алга. Хоох ч алга. Бушуул аа явъя гэж уцаарлан үрчийсэн бага хүү дэвхцэв.

	— Бүгдээрээ явчихлаа шүү. Чи яваач дээ, мойл түүгээд Гандийн булан руу очоод усанд орчихгүй юу. Бид нэрс, гүзээлзгэнэ, улаалзгана түүж авчирна. Бас цагаан төмс сүүнд хөөрүүлж иднэ. Сайхан шүү дээ. Чи тэгээд явна уу?

	— За нялх хүүхэд биш, би жимсэнд дур ч үгүй, залхуу хүрч байна.

	— Юу нялх хүүхэд гэж, чи байтугай, бүр том улс хүртэл бригадаар жимс түүж байна. Таван жилийн төлөвлөгөөнд жимс ашигт малтмал сайн ашигла гэж заасан шүү. Сургуулийн хүүхдүүд жимс түүх ажилд их туслах хэрэгтэй гэж захирал хэлсэн шүү. Энэ ажил чинь бас зуны амралтаар өгсөн даалгавар шүү дээ. Тийм үү? Үгүй юу гэж Цэрэн шаардангуй асуув. 

	— За тийм ч гэлээ. Тэгээд заавал ийм халуун өдөр явж яах вэ? Хаана байгаа Жаргалантын ам очтол пөх больё доо! Шатаж үхнэ, хатаж үхнэ гэж Ханд дургүйцэн хэлэхэд Цэрэн хөгжилтэй инээнгүүт:

	— За тэгвэл дуулж бай! Би ахынхаа шүхрийг авч явна. Чи халуунаас айлтгүй шүү. Бас хоёр морин шил хярам авч нэг бортого тараг авч яваа. Чи цангана гэж айлтгүй мэдэв үү? За гүйцлээ. Энэ цагаан саваа, тэр шуудайгаа ав! Малгайгаа өмс гэж, бөмбөгөр улаан малгай толгой дээр нь дарж өмсгөв. Ханд дургүйцсэн боловч аргагүй хөтлөгдөн гарав. Нөхөд нь явчихсан байжээ. Цэрэн жимсний ашиг тусыг ярьж явав. Харин Ханд түүнийг анзаарахгүй жаахан яраад:

	Пөх хатаж үхэх нь хярмаасаа өгөөч гэдэг байв.

	— За яасан олон уудаг юм бэ? Битгий бүгдийг сорчхоорой гээд савтай хярмаа Хандад өглөө. Шатам халуун нар шарж байв. Эгц туссан нарны гэрэл, мөчир навчсын дундуур шургалаад, шүр мэт гялалзан улайсан улаалзгана, хүрэн зандан өнгөт нэрс, хувын өнгөт гүзээлзгэнэ зэргийг өнгө ялгаруулан гийгүүлсэн газар хүрч ирэв.

	— Еэ еэ яасан орой ирдэг хүүхдүүд вэ? Хэчнээн их жимс түүсэн гэж бодож байна. Унтаж орхио юу ичиг ээ, ичиг ээ! гэцгээж түрүүлж ирсэн Хоох, Цэцэг хоёр хожимдсон нөхдөө дооглож угтав. Хүүхдүүд өөр өөр жимс түүцгээв. Цэрэн нэрс түүсэн учир хуруу гар нь ягаарчээ. Өөртэйгөө зэрэгцэн зогсоод улаалзгана түүж байгаа Цэцэг тийш Цэрэн хялам хийж хараад, хөлсөө арчих зуураа бутны ёроолд тавьсан савхан хувинтай улаалзганыг өнгийсхийж хараад улам яаран түүв.

	— Энэ яасан том юм бэ? гэж Хоох, маш том гүзээлзгэнэ нөхдөдөө өхөөрдөн харуулдаг байлаа. Хоох хамгийн томыг амандаа алдалгүй хийхэд, харин Цэцэг хамгийн жижгийг амандаа тасралтгүй хийж явжээ.

	Ганцхан Цэрэн, огт амсахгүй савандаа хийсээр байв. Цэрэн хамгийн их жимс түүв. Ханд ганцаараа зайдам газар очоод, нэрс, улаалзгана, гүзээлзгэнэ аль дайралдсанаа түүвч бараг лаазандаа хийхгүй харин уурлахаар нь сунаж, урт болдог уруулаа цорвойн шунагаар үмхэлдэг байжээ.

	— Та минь ээ! Хараач яасан муухай амьтан бэ? гэж Ханд хашхирахад юманд дуртай Хоох, Цэцэг хоёр юу вэ, аль вэ? гэцгээж очтол нэг томхон шиг шар эрээн аалз байв.

	— Аа-а юун сүртэй юм бэ? Муу арваалж байх чинь гэцгээж ажилдаа оров. Удалгүй дахиад:

	— Үүнийг хар аа! Яасан жигтэйхэн цэцэг вэ? А-у яасан хөөрхөн юм бэ гэж Ханд хашхирав. Бусад нь тоосонгүй.

	— За цэцгээр яах юм бэ? Жимсээ түү! Дандаа хараач, үзээч гээд дэмий юм сонирхдог амьтан шүү! Хараад байя гэвэл ерөөсөө ч харах юм барагдахаа болино гэж Цэрэн эргэж харалгүй хэлэв.

	Би түүчихсэн шүү. Эцэж байна, цангаж байна. Хярам чинь хаа байна ууя! Тараг чинь хаа байна идье гэж Ханд, ногоон дээр хөлбөрөн хэвтэж, хоёр хөлөө гозолзуулан хэлэв. 

	— Ховдог минь чи өөрөө ховх сорчихсон байх чинь юу билээ. Жимс түүхгүй байж, ууя, идье, үхлээ, хатлаа л гэнэ шүү гэж Цэцэг уцаарлав. Ханд хэлээ гаргаж элэглээд улам чангаар:

	— Үхлээ! хатлаа! Цангаж байна. Би явлаа. Ус уух минь, жимс түүж чадахгүй! Яадаг юм бэ гэж хашхичив. Тэгээд үсрэн босож банзлаа гүвээд, ёроолдоо хэдхэн жимстэй лаазаа модны ёроолд орхиод тээр дор байх жижиг горхи руу явлаа. Хүүхдүүд жимсээ түүж гүйцэв. Сав бүхнээ дүүргэжээ.

	— Жимс түүж гүйцлээ. Харин би үг хэлье. Хэдүүлээ идэцгээе гэж

	Хоох нарийхан урт долоовор хуруугаараа Цэцгийг зааж:

	— Чи мөөг түү! Тэр өлгөөтэй байгаа шуудайг ав! Тэртээ талын хэсэг модны ар руу түрэм (тойрог) байна, харав уу гэж жалгын цаадах ойг, буруу гартаа барьсан төмөр шороор зааж асуув.

	— За харлаа гэж Цэцэг хариулав.

	— Аа чи гэж Цэрэн руу эргэж нохойн хошууны үр түү! Чи дээлтэй учраас өргөснөөс айлтгүй. Ханцуйгаараа жийрэглэж болно. Харин дээлээ урчхав. Тэгвэл ээж чинь чамайг бас урж орхино шүү!

	— За би ч нохойн хошуу түүлээ. Миний дүү түүлцэнэ шүү гэж дүүгээ үнсээд, алсыг харж зальтайхан инээмсэглэж:

	— Аа Хоох оо чи өөрөө юу хийх вэ? Амрах нь уу? гэж асуухад:

	— А би бол, та нарын дарга Хоох (үнэхээр Цэцэг, Цэрэн хоёрын салааны дарга пионер билээ) учраас амарна гэж хэлээд Хоох ихэд инээснээ:

	— Хаанаас даа. Би шар төмс ухна. Цагаан төмс ухна. Үүнийг хүнсний комбинатад тушаахгүй. Харин бүгдээрээ сүүнд болгож идэцгээнэ мэдэв үү? гэж хэлэв. Багачууд хуваарьт ажлаа дуусав. Оройхон ч болжээ. Уулын даанаас гэнэт хар бараан үүл хөөрөн гарч бороо ормоор болов.

	— За явцгаая. Бороошиж ч байна. Мөндөр ч орж магад! гэж Цэцэг хэлэв. Тэд түүсэн жимс, мөөг, төмс зэргээ үүрэх нь үүрч, сугавчлах нь сугавчилж, тэврэх нь тэврээд яаран хөдөлцгөөв. Гэнэт Цэрэн зогтусаж:

	— Хүүе Ханд! гэж дуугармагц хүүхдүүд залхуу Хандыг сая үгүйлэв. Цөм олон хөгтэй дуу хослуулан нийлүүлж:

	— Ханд аа. Гү-үүг! Явъя гэж цуурайтуулан хашхиралдав. Хариу алга. Униартсан дүнхэр ойн цуурайнаас өөр чимээ аниргүй, үүрэглэсэн мэт байв.

	— Нойрмог амьтан чинь нэгтэй унтсан байх шүү гэж Цэцэг хэлэв. Ханд үнэхээр бургасны сүүдэрт унтаж байснаа сэрж ухасхийн босов. Нөхөд рүүгээ гүйх гэтэл саваа модны ёроолд орхисноо санав. Ханд саваа автал модны мөчир дунд нэг сонин юм үзэв.

	Гадуураа хөвөн мэт сэвсгэр бүрхүүлтэй тор шүүр мэт юм байв. Дотор нь юу байдаг юм бол гээд бургасаар хага ороолгов. Өдий төдий зөгий шавав. Ханд түүнтэй бургасаар нүдэлдэж гартал огт тус болсонгүй амьсгал давхцан сандарч:

	— Үхлээ! Барилаа! Аа-хаа аа гэж бүх чадлаараа бархиран уйлав.

	Хүүе Ханд сүйд боллоо. Харж байна уу? гээд Цэцэг ухасхийв. Бусад нь түүний хойноос гүйлдэж очив.

	— Могойд хатгуулчихсан байлгүй дээ! гэж Хоох хашхиран гүйв. Зөгий очсон хүүхдүүдийг угтан шавав. Тэд малгай аль барьснаараа зөгийтэй нүдэлдэв.

	Бороо орж, эхлэхэд зөгий сая тарж тулалдаан дуусаж, бугуй, шуу, хүзүү, нүүр зэрэг нь улаан гүвдрүү болчихсон Хандыг арай гэж гүн шугуйд оруулав. Мөндөр бороо холимог догшин ширүүн аадар цутгав. Зөгийд хатгуулсан шарх нойтонд улам хэцүү янгинан хорсож эхлэв.

	— Ёо-ёо-ёо явахгүй гэж байхад энэ дайсан нөхрөөс боллоо гэж Ханд аашлав.

	— Сайн залхуур май! Жимс түүхгүй энэ тэр юмаар оролд еэ болж, еэ болж гэж Цэрэн дооглосон боловч дотроо өрөвдөн хайрлажээ. Улаан гөвдрүү шарх улам халуу оргин хорсож загатнаж тэсэшгүй тул Ханд уйлж эхлэв. Хүүхдүүд сандарчээ. Ганцхан самбаатай ойтой Цэрэн бортогонд таргийн шавхруу бийг санаад:

	— Хүүе тараг бий гээд ухасхийн тараг авчирлаа. Тараг түрхэхэд улам хорсох шиг болов. Ханд улам чанга эхэр татан уйлав. Аадар өнгөрмөгц Ээж ээ! Аав аа! Ёо-ёо-ёо гэж үрчийн орилж байгаа Хандыг ээлжлэн үүрч хүүхдүүд гэртээ харьцгаав.

	 

	Хавар болов. Сургуулийн багачуудыг чийг өвчнөөс сэргийлж нарсны шилмүүсний шөл, нохой хошууны үрийг Хандад уулгадаг байжээ. Б гэдэг аймгийн төвийн дунд сургуулийн сурагчид баахан чийгтэх төлөв үзэгдэв. Витамин орлож чадах энэ шүүсэнд чихэр хольж амт оруулах тул багачууд уухдаа дуртай билээ. Бага эмчийн дэргэд зогсож Хоох:

	— Хандад өгч болохгүй... гэв.

	— Юунд? Яагаад? гэж эмч гайхаж асуув.

	— Эмч гуай энэ чинь, нохойн хошууны үр түүдэггүй хүүхэд шүү. Залхуураад ер түүдэггүй.

	— Зүйтэй, Ханд түүдэггүй, өгч болохгүй гэж Цэцэг хэлэв.

	— За за нээрээ тийм бол чамд өгөхөө больё, гэвч үнэн үү? Худлаа юу? гэж эмч инээмсэглэн асуув. Ханд бараг шивгэнэж:

	— Худлаа би түүдэг. Би ууна, миний хөл гар өвддөг, хөл хөх эрээн болчихсон. Худлаа гэвэл та хар л даа! гээд хөлөө харуулав.

	— За тэгвэл чи одоо үүнээс хойш эмийн ургамал сайн түүж байна биз? гэж асуухад:

	— За! гээд аягаа тосов. Багачууд цөм инээлдэв. Удалгүй Хандын бие эдгэрч, үе мөч нь өвдөхөө болив. Энэ бол нохойн хошууны үрийн ашиг тус гэж Ханд мэдэх болов. Бас Хандын залхуу өвчин ч эдгэж эхэлсэн хэрэг.

	Цэцэгтэй ваар тавьсан дугариг ширээг тойрон сууцгааж багачууд хооллож байлаа.

	— За ганцхан сайхан варены компотоо иднэ дээ бөмбөр минь гэж аялан дуулан хэлээд Ханд орж ирлээ.

	— Ганц ч жимс түүдэггүй залхуу чамд идүүлэхгүй шүү бөмбөр минь! гэж Цэрэн инээмсэглэн хэлээд Хандыг барьж саатуулав.

	— Хараач та багш аа! Энэ чинь хоол идүүлэхгүй юм гэж урт уруулаа цорвойлгон хэлэв.

	— Цэрээн! Чи яаж байна гэж багш зандрангуй асуув. Цэрэн багш руугаа хяламхийж хараад:

	— Багш аа, Ханд өөрөө жимс түүдэггүй юм. Хандад варены компод алиныг нь ч өгч болохгүй гэж хэлэв.

	— Зүйтэй! Битгий өг, Ханд түүдэггүй юм гэж хүүхдүүд хашхиралдав.

	— Чимээгүй гээд Багш Од урьхан инээж, хоёр охины дэргэд очоод

	Цэрэнд: 

	— За чи харамч уу, үгүй юу? гэж асуув. 

	— Үгүй гэж цочмог хэлж, Цэрэн нүдээ ирмэчин байгаад «харин» гэж үг хэлэх гэтэл багш таслан:

	Тэгвэл өөрийнхөө түүсэн жимсээ нөхдөөсөө харамлаж болохгүй гэв.

	— Харин чи гэж Хандыг заагаад:

	Жимсэнд дуртай юу, үгүй юү?

	— Дуртай, харин энэ чинь гэж Цэрэнг заах гэтэл багш түүний үгийг таслан

	— Жимс идэх дуртай хүн, бас түүнийг түүх дуртай байх ёстой. Үүнээс хойш залхууралгүй жимс их түүж, хүнсний комбинатад өгч байх хэрэгтэй, за ойлгов уу?

	— Мэдлээ. Одоо идэхдээ ч түүхдээ ч аль алинд нь дуртай болно гээд Хандын царай улайж инээмсэглэв.

	— Үгүй чи бас л буруу хэлж байна. Түүхдээ ч идэхдээ ч алинд нь ч дуртай байх ёстой. Яагаад вэ? гэвэл урьдаар түүгээд дараа нь иддэг шүү дээ! гэж хошигнон хэлэхэд бүгдээрээ инээлдэв. Ганцхан Ханд дув дуугүй, царай нь улайн зогсож байлаа.

	 

	 


БИЛГИЙН БУЛАГ

	 

	Жамбал өвгөн бид хоёр зурагт радиогоор тэшүүрийн тэмцээн харж суулаа. Улсын аварга шалгаруулах эрэгтэйчүүдийн тэмцээний сүүлчийн тоглолтыг харуулж байв.

	Би уулаас тэшүүрээр бараг гулгадаггүй, түүнийг онц хайхардаг ч үгүй хүн байсан. Харин зээ дүүгээ тэмцээнд оролцох болсноос хойш л түүнийг сонирхон хардаг боллоо. Удалгүй алдарт тэшүүрчдийн нэр зүсийг андахаа байж, тэшүүрийн тоглолтын хорхойтон үзэгчдийн нэг боллоо. Таньдаг мэддэг хүний тоглохыг харахад бахтай сонин байдаг билээ.

	— За энэ жил улсын эрэгтэйчүүдийн аварга тэшүүрчин хэн болох нь вэ? Биеийн тамирын багш хүн байна чи хэл дээ? гэж би Жамбалаас өдөж асуулаа.

	Энэ үрчлээ болсон улаан хүзүүтэй, монхор шар өвгөнийг хараад бүх насаараа биеийн тамир заасан багш хүн гэж таахад бэрх ажээ. Биеийн тамирын олон төрлийн тэмцээнд түүний нэр гарахаа больсоор магад хорин жил болсон тул миний сая хэлсэн үг баахан доогтой сонстсон байж ч болно. 

	— Энэ жил ч гарцаагүй Даваа түрүүлжээ! Мөн ч сайхан жийж, байх ч юу вэ? Их ахиж дээ! Даш энэ жил Давааг барихгүй дэг дээ гэж өвгөн хэнэггүй хариулж байна.

	Даш гэдэг гозгор бор залуу бол улсын хэдэн оны аварга тэшүүрчин, бас тэгээд бараг бүтэн тойргоор түрүүлж яваа байтал ард нь яваа Давааг түрүүлнэ гэж хэлдэг эргэлзмээр зүрхтэй санал байлаа. Харин Даваа гэдэг дэнхгэр толгойтой урт чацтай өндөр цагаан залуу бол миний өнөөх зээ дүү мөн байсан болохоор түүнийг түрүүлнэ гэсэн өвгөн багшийн үг үнэмшил муутай ч миний санаанд нийцэж байлаа.

	— Тэгвэл эмэгтэйчүүдийн аварга тэшүүрчин хэн болоо бол? гэж миний асуухад өвгөн багш:

	— Би дуулаагүй л дээ. Гэхдээ Цоомоо болоо байлгүй дээ! энэ жилээс хэн ч түүнийг барихгүй ээ! гэж маргаангүй үнэнийг өчсөн байртай хэлдэг байна. Цоомоо гэдэг нь эмэгтэйчүүдийн дотроос сайн тэшүүрчнийг хуруу даран тоолоход гурав юм уу дөрөвдүгээрт ордог, гулууз шиг сонин бөөрөнхий биетэй ногоовтор нүдтэй, монхор бор охин байдаг юм «Мань өвгөн энэ удаа ч ёстой нэг дэгэс буудлаа даа» гэж бодож байв.

	Цоомоо хэдий сайжирсан ч урд нь дархан байртай гурван алдарт охиныг энэ жил нэг мөсөн ардаа хийнэ гэж итгэхэд бэрх байлаа.

	Тэгтэл бид хоёрыг хоол идэж цай уух зуур өвгөн багшийн зөнч мэргэн үг цөм батлагдаж гарлаа. Юу гэвэл Даваа сүүлчийн тойрог дээрээ том толгойгоо дэнхэлзүүлэн эмэгчин галуу шиг найгасхийн хэд жийгээд урагшаа суга үсэрч Дашийг гүйцэж түрүүлээд улсын аварга тэшүүрчин боллоо. Би түрүүлж яваа хурдан морины эзэн шиг сэтгэл догдлон «уухай, мөн хө, эр хүн!» гэж дуу алдлаа.

	— За тэр дээ. Даш энэ жил аваргаа Даваад алдах ээлжтэй байсан юм. Би эс хэл лүү? гэж Жамбал тайвнаар хэлж байна.

	Дараа нь нийт тэмцээний дүнг мэдээлэхэд сонсвол Цоомоо үнэхээр улсын эмэгтэйчүүдийн аварга тэшүүрчин болсон байв. Үүнд би гайхаж:

	— Жамбал, өвгөөн чи чинь үүнийг яаж таав? Чи маань ингэхэд багш биш, зөнч болжээ! гэж тохуурхвал

	— Тэгэлгүй яах вэ! Тэмээ хариулсан хүн буурынхаа занг мэддэг юм чинь! гэнэ.

	— Энэ гурав чинь одоо чиний хариулсан «буур» болж байна уу? гэж би цаашлуулах зуураа өвгөн нэрэлхэж гарах нь гэж бодсон юм.

	— Тэгэлгүй яах вэ. Энэ гурвыг чинь би Асгатын мөсөн дээр ботго тором байхаас нь хариулж буур» болгосон юм чинь! гэж Жамбал хэнэггүй хариулав.

	Санамсаргүй нэг явдлыг хожим дурсан санаагүй бол би түүний энэ үгийг үнэмшихгүй, биеэ магтсан нэрэлхүү явдал гэж бодох байсан билээ.

	Арваад жилийн өмнө нэг зун би нутагтаа очиж амарсан юм. Аагим халуун нэг өдөр би эгчийндээ, өрхийг хошуулдаж, хаяаг хадтал шуусан сэрүүн гэрт банзан орон дээр хэвтэж байлаа.

	Эгчийн их хүү гэрийн сүүдэрт суугаад миний их охинтой хууч хөөрч байгаа бололтой. Шуулттай хаяаны ханын нүдээр үсийг мөлчийтөл хусуулсан хөхөвтөр хуйхтай, дэнхэр толгой, орой дээрээ ац оноо гарч харагдаж байлаа. Гэрээс эгч тэр хүүгээ дуудаж:

	— Хүүе Даваа, чи юугаа чалчаад, далан долоон үгээ дэлгээд суучхав! Яваад Асгатын рашаанаас ус аваад ир! Ахад чинь буцалгаж өгье! Гэдэс доторт ёстой сайн ус юм шүү! гэж байна. Эгч энэ сүүлчийн үгийг рашаанаа магтахдаа надад хэлсэн нь илэрхий

	— Тэр рашаан чинь хаа байдаг юм! гэж охин асууж байна. Түүний бие нь харагдахгүй, зөвхөн дуу нь дуулдаж байлаа.

	Дэнхэр хүүгийн толгой гилжийсхийж (бодвол нүдээ аньсхийж гараа сунгасан бололтой)

	— Энүүхэн баруун ухаагийн урд руу нэг хар ногоон судаг орсон байна аа? Тэнд байдаг юм гэж зааж өгч байна.

	— Тэгвэл ойрхон юм. Хоёулаа явъя, за юу? гэж охин гуйж байна.

	— За тэгье! Асгатын рашаан их сонин ус шүү! Зун аягүй хүйтэн устай. Уухаар толгой ян гээд, шүд хага ташаад байдаг юм. За чи очоод хэд балгаад үзээрэй! Өнөөдрийнх шиг халуунд ёстой гоё-оо! Дотроос сэнгэнээд л явчихна! гэж хүү тайлбарлаж байна.

	— Ийм халуунд тийм хүйтэн байдаг ямар таатай юм бэ? гэж охин гайхаж байна.

	— Тэгсэн мөртөө өвөл хөлдөхгүй ээ! Уур савсаад л харзлаад байх нь тэр?

	— Өө яана аа, ямар хачин юм бэ? Яагаад хөлдөггүй юм бол гэж охин шалгааж байна.

	— Бүү мэд! Сайн рашаан л тэгдэг юм гэнэ лээ. Өвөл ус нь ганцхан хөл рүүгээ очоод газраар тараад л хөлддөг юм. Пээ ямар гоё тэгшхэн гөлгөр хөлддөг гэж санана! Ёстой гоё тэшүүрийн газар болно оо! Бид чинь сайн өдөр болгон тэнд очоод гулгаад байна гулгаад байна. Тэгээд л өнжиж орхино Ёстой гоё! гэж хүү сэтгэл хөгжиж ярьж байснаа:

	— Чи сайн гулгадаг биз? гэж охиноос асууж байна.

	— Үгүй ээ, би гулгаж ерөөсөө үзээгүй гэж охин сулхан дуу гарч байна. Хацар нь улайж байгаа байх гэж би таамаглав. Хүүгийн толгой дэнхэлзэж:

	— Өө ямар хачин юм. Би чамайг сайн гулгадаг байх гэж бодсон юм гэж байна.

	Юу нь хачин байгаа юм. Аав ээж хоёр намайг бөөрөө унагана гээд явуулдаггүй юм. Би бөөр муутай шүү дээ гэж учирлаж байна.

	Хүү дуугаа нам болгоод:

	— Пөөх, манай ээжийг яана! Гулгахыг ёстой нэг нүдээр үзэхгүй гээч! «Дэнхэр толгойгоо хагалж үхэх гээ юу чи? Элгийг минь эмтэлж, амьдаар минь арьс махтай минь хатаах гээ юу? гээд загнаж гарах нь тэр. Сүртэй сүндэртэй юм болно гээч! Анх би монгол гутлаараа гулгасаар байгаад улныхаа ширийг унжуулчхаад зодуулсан. Дараа нь хүүхдийн цасны ханкий гуйж хийсээр байгаад эсгий гутлынхаа хоншоорыг тасалчхаад бас зодуулсан, тэшүүрээс болж би дандаа балрахаа шахсан! Бас нэг хүүхдийн тэшүүр эвдэж төлчхөөд бас ороолгуулсан. Ёстой нүсэр зодуулсан даа! Тэгсэн мөртөө хашрахгүй ээ! Гулгах сан гэж бодогдоод ер болдоггүй юм. Балай юм шүү! гээд хоёулаа хөхрөлдлөө. Тэгснээ дэнхэр хүү «Гиш» гэж хориод ханын нүдээр ээжийгээ айсан байртай хялам хийж харж байна.

	Миний инээд хүрэх шиг болж билээ. Хөл бөмбөгний хаан гэж дэлхий дахинд алдаршсан Пелэ-г багадаа хөл бөмбөг тоглоход нь гэр орныхон нь их дургүй байсан гэлцдэг. Тэд одоо цөмөөрөө Пелэ-гийн орлогоор амьдардаг гэж дуулсан минь санаанд орж байв. Нэхий цувцаа дээлтэй, майжгий монгол гуталтай, хөдөөгийн малчин хүү дэлхийн хоккейн мөсөн тавцан дээр тэшүүрээр жийгүүлж яваа юм шиг миний санаанд төсөөлөгдөж байв. Нялтгар царайд нь инээмсэглэл тодорч сэтгэл хөхүүн жийгүүлж явах ч юм билүү. Хэн мэдэх вэ? гэж бодогдож байлаа.

	— Чи намайг яагаад сайн гулгадаг байх гэж бодоо вэ? гэж охин гэнэт асууж байна.

	— Хотоос манай сургуульд нэг жаал шилжээд ирсэн юм. Даш гэж нэг шумуул шиг гөргөр хөх жаал ирсэн юм. Тэгсэн чинь тэр жаал тэшүүрт пээ, ёстой мундаг аа! Энэ жил манай сургуулийн аварга болсон. Тэгээд би хотын хүүхдүүдийг тэшүүрт мундаг юм даа л гэж бодсон юм. Бас аймаг дээрээс нэг монхор ногоон охин ирсэн юм. Шал ногоон нүдтэй! Цоомоо гэдэг юм. Тэгсэн чинь дугуйн уралдаанд дандаа түрүүлнэ ээ. Одоо тэшүүрт бас сайн болсоон! гэж ярив.

	— Чи тэдэнтэй уралдвал гүйцэхгүй юу, аа?! гэж охин шалгааж байна.

	— Би юу? Яаж гүйцэх вэ? Энэ өвөл Жамбал багш биднийг уралдуулсан. Би гуравдугаарт л арай чуу орсон... гээд хүү дуугүй боллоо. Толгойн ац оноо нь алга болчихсоноор нь бодвол хүү урамгүйхэн дунхайсан бололтой. Баахан азнаад:

	— Надад даан ч сайн тэшүүр байгаагүй л дээ гэж нэмж хэлэв. Түүний дуунд гомдол цөхрөл.

	Өнгөрсөн өвөл эгчийн энэ хүү «какс» гэдэг тэшүүр ботинкатай нь олж явуулаач гэж надад захидал бичиж байсныг гэнэт саналаа. Би түүний нь олж чадалгүй байсаар таг мартаж орхижээ. Хүүхдийн хүсэлд ийнхүү хайнгад хандсан минь итгэсэн сайн найз нөхрийгөө унах морь гуйхад нь дуулаагүй хүн болж өнгөрөөн гомдоосон баян хүн шиг ичгүүртэй муухай санагдаж байлаа. Надаас сайхан тэшүүр ирнэ гэж горьдож мөрөөдөж байсан биз. Хэрэв би тэшүүр олж ирүүлсэн бол энэ хүү уралдаандаа түрүүлэх ч байсан юм бил үү? Хэн мэдэх вэ гэж би гэмшин бодож байлаа.

	— Ямар тэшүүр хамгийн сайн байдаг юм бэ?

	— «Канада» хамгийн сайн. Даш нэг тийм тэшүүртэй. Ёстой уралдааных шүү. Цоомоо бас гоё «Норвеги» тэшүүртэй. Ийм урт (бодвол гараараа зааж байгаа бололтой) Аягүй нимгэхэн гоё эд ээ! Жийхэд зүгээр ишгэрээд жирийх нь тэр» Би нэг тийм гоё тэшүүртэй бол ч муу Цоомоо байтугай Даштай ч үзэлцэхдээ л үзэлцэнэ гэж хүү толгой сэжлэн хэлж байна. Түүний нялтгар царайд омог зоригийн инээвхийлэл тодорч нүд нь гялалзаж байгааг тааж ядах юмгүй.

	— Чи ямар тэшүүрээр уралдсан том бэ? гэж охиныг асуухад хүү урамгүйхэн:

	— Хүүхдийн нэг муу «какс» гуйж аваад эсгий гуталдаа сураар баглаад уралдсан юм, Цоомоогийн урд ордгийн даваан дээр тэр муу сур нь тасарчихсан. Хясаантай гэдэг нь! Би түүнийг аавын ногтны цулбуураас огтлоод авсан юм байхгүй юу. Хариугүй муу илжирсэн сур байж л дээ. Бас тэгээд тэр муугийн төлөө аавд зодуулсныг яана! Түй ёстой хэрэг алга! Тэр муу үдээр тасарчхаагүй бол би ядаж Цоомоогийн урд орох л байсан даа гэж тэр хүү санаа алдаж хэлэв.

	— Хүүш, чи тэгвэл тэр «канада» тэшүүрээ аавд захиач! Хотоос олдоно шүү дээ! гэж охин түүнийг аргадсан буюу өрөвдсөн шиг хэлж байна.

	— Яах юм бэ? Хотод таарсан ботинктой тэшүүр зөндөө үнэтэй, хоёр зуу шахдаг юм гэнэ лээ гэж хүү урамгүйхэн татгалзаж байна.

	— Чамд хэдэн номерын ботинк таардаг вэ?

	— Одоохондоо гучин тав таардаг юм. Удахгүй гучин зургаа, долоог таардаг болно. Миний хөл томроод л байгаа. Тэгэхлээр яаж тааруулж захих вэ? Шал дэмий! Би долоодугаар ангиа төгсгөж хот ороод л болъё! Өмсөж үзэж байгаад өөртөө яг таарсан ботинктой, ёстой гоё уралдааны тэшүүр авна. Хоёр гурван зуун төгрөгөөр ч хамаагүй авна. Тэгээд Даш, Цоомоо хоёртой ёстой нэг уралдана даа. Заавал чиг түрүүлнэ. Тэгэхгүй бол ёстой юу болдог бол доо, харж л байгаарай гэж тэр дэнхэр жаал бүдэгхэн дуугаар хэлж байна. Түүний үг надад тангараг шиг сонстож байлаа. Одоо өнгөрсөн хойно бодоход андгай мөнөөр барахгүй зөн билигтэй үг байсан гэвэл зохих байжээ.

	— Хүүе Даваа, чамд ер нь чих байна уу, үгүй юу? Усанд яв гэж хэд хэлүүлэх гээв чи гэж гэртээс эгч зандарснаар тэр хоёр сонирхолтой яриагаа таслаад усанд явсан билээ.

	Би гадаа гарч тэдний хойноос сонирхон харлаа. Хангай нутгийн эгц цавчим уулаар хүрээлэгдсэн урт хөндийд, бага шиг голын зүүн дэнж дээр, хүрмэн гүвээдийн завсар сум нэгдлийн төв байрласан юм байна, Баруун этгээдэд өндөр ухаагийн өвөр завсархайгаас ногоон судаг зурайн харагдах нь бяцхан булгийн урсгалыг гэрчилжээ. Түүний ус тунгалаг болоод шимтэй, дотор засах чадалтай тул Асгатын рашаан гэж алдаршсан байна. Түүний ус хөл тийшээ газрын аяар тарж, голд хүрэлгүй замхарсан нь мянган хоньтой айлын хотны буурын чинээ газар хар ногоон бүрд тойром болж харагдаж байв. Өвлийн цагт тэнд тэгш толигор мөс хөлдөж, сурагч багачуудын эрхлэн наадах цэнгэлийн хүрээлэн болдог ажээ.

	Төрсөн нутгийн минь өгөөмөр байгалийн энэхэн мөсөн тайзан дээр өвгөн багш Жамбал хэдэн өлчир балчир багачуудтай хамтаар өвлийн богинохон амралтын өдрийг өнгөрөөдөг нь манай орны идэр чийрэг махбодын боловсрол, алдар цуутай ямархан холбоотойг хэн яахан мэднэ. Энэ нь чухам их мөрний эх авсан булаг шанд бүхэн газрын зурагт ордоггүйн адил бөлгөө.

	Тунгаан бодвол энэхэн булгийн болор тунгалаг мөсөн дээрээс манай улсын тэшүүрийн гурван аварга цэлмэг хүйтэн өвлийн шөнийн тэнгэрт гялалзах гурван марал од шиг гялалзан тодорсон тул чухам билгийн булаг гэж нэрлүүштэй ажээ гэсэн нэг бодол сэтгэлд хоногшин үлдэж билээ.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	 

	3

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

